
shrIvenkaTeshastotram

శ్రీవేఙ్కటేశస్తోత్రమ్ 

శ్రియా  పరిష్కృతోరస్కం దయామయ శుభాకృతిమ్ ।
శ్రీవేఙ్కటశిఖారత్నం  శ్రీనివాసం  భజామహే ॥ ౧॥
సతే వైకుణ్ఠఖణ్డేఽస్మిన్ననన్తాశ్చర్యవైభవే     ।
సులభాయ నమః పుంసే దుర్లభాత్మసమాయ  నః ॥ ౨॥
అఞ్జనాద్రిశిరస్యాత్తవ్యఞ్జనాయాఞ్జనచ్ఛిదే     ।
అఞ్జనాభాయ  శుద్ధాయ  రఞ్జనాయాత్మనే  నమః ॥ ౩॥
అవ్యక్తాయ సుసూక్ష్మాయ స్వయంవ్యక్తాయ భాస్వతే ।
వృషభాద్రివినోదాయ  విశుద్ధజ్యోతిషే  నమః ॥ ౪॥
తస్మై  పరస్మై  కస్మైచిత్పుంసే  సంసేవితాఙ్ఘ్రయే  ।
సురాసురనరైర్ముక్తైరివ   నిత్యశ్రియే  నమః ॥ ౫॥
అద్రీకృతమహాతల్పమవికల్పదయానిధిమ్  ।
ఆశ్రితప్రార్థనాకల్పమాకల్పయతు    మే మనః ॥ ౬॥
అఖర్వపూర్వదేవాదిగర్వసర్వఙ్కషౌజసే ।
నమః శ్రీశాయ  శర్వాదిసుపర్వస్తుతపర్వణే ॥ ౭॥
ఉత్తుఙ్గాచలశ ‍ృఙ్గస్థో  దయారఙ్గైరపాఙ్గితైః    ।
సమానపి సమాన్పశ్యన్ జన్తూన్  మన్తూన్క్షిపేత్స   నః ॥ ౮॥
ఆకృష్య భవినో వ్యాజైః  ఆధివ్యాధ్యేకభేషజమ్ ।
అనుభావయతే రూపం నిధయే శ్రీశ్రియై   నమః ॥ ౯॥
నిత్యశ్రీవాసనిర్దుష్టహృదయాయ    దయాత్మనే ।
నిఖిలానుగ్రహైకార్థవిగ్రహాయ     నమోఽస్తు నః ॥ ౧౦॥
అర్చితాయ నమో దివ్యైస్సుమనోభిస్సుగన్ధయే   ।
విబుధామృతదాయాస్తు వృషభాద్రివిశోభినే  ॥ ౧౧॥

శ్రీవేఙ్కటేశస్తోత్రమ్ 

ఘనపత్రలసిమ్హాద్రివనచ్ఛాయేన    వర్ప్భణా ।
ఘనాఘనసమానేన జనతాపచ్ఛిదే నమః ॥ ౧౨॥
నానాశాఖోపపన్నాయ సుపర్ణోద్భాసితాత్మనే  ।
నిశ్శేషఫలదాయాస్తు నమః కల్పద్రుమాయ  నః ॥ ౧౩॥
యామునాధ్వగతోద్బోధసుమనస్సంస్తుతాత్మనే ।
నిత్యగోపజనేష్టాయ  గోవిన్దాయ  నమోఽస్తు నః ॥ ౧౪॥
బాలోపచ్ఛన్దనన్యాయకృతవిశ్వహితం  పరమ్ ।
అవతీర్ణం  ప్రభుం  తీర్ణక్లేశం   కారణమాశ్రయే  ॥ ౧౫॥
కప్యాసకఞ్జనేత్రాయ   నమః కల్మషహారిణే ।
మనఃప్రగ్రహరూద్వాక్షవశీకార్యాయ   విష్ణవే  ॥ ౧౬॥
ప్రశస్తనాగపృష్టేఽస్మిన్నాకపృష్ఠ    ఇవ స్థితమ్  ।
నిత్యసూర్యాశ్రయం  ధామ జగత్సవితృ తన్నుమః ॥ ౧౭॥
అపారవిభవానేకతీర్థే దివ్యే వృషాచలే ।
మధ్యలోకమహారత్నే వసతే విష్ణవే  నమః ॥ ౧౮॥
ఆనన్దనిలయఖ్యాతవిమానాన్తర్విభూషణమ్  ।
అశేషేశ్వరమానన్దమయం  బ్రహ్మ  పరం స్తుమః ॥ ౧౯॥
సేవే తౌ దమ్పతీ దివ్యౌయావేనాంసి భవార్దితాన్  ।
హరావః ప్రణిపాత్యేతి  వరాహక్షేత్రమాశ్రితౌ   ॥ ౨౦॥
ప్రణిపాత్యానుగృహ్యాపి  పద్మయా ప్రేషితాన్  జనాన్ ।
ప్రపాద్య  పరమానన్దే మజ్జయిత్రే  నమో నమః ॥ ౨౧॥
సప్తపర్వతసోపానసమారోహశ్రమైర్భవాన్   ।
అఘాని ఫలయన్ శ్రీశ  స్వాత్మసాత్కురుతే శ్రితాన్  ॥ ౨౨॥
ఆరుహ్య పర్వతానుచ్చైః  అధఃస్థాన్  వీక్ష్య సాధవః ।
భక్తాభక్తాన్తరం  శ్రీమన్నేతావదితి  మన్వతే ॥ ౨౩॥
యం త్వాం ముక్తామయాకల్పం సదా ముక్తామయాః శ్రితాః  ।
ముక్తా మయాపి పాప్మానః యేన శ్రీనాథ  తే నమః ॥ ౨౪॥
అదృష్టశ్రీనివాసానామశ్రితాహీన్ద్రభూభృతామ్     ।
పరో దూరేఽస్తి వైకుణ్ఠః   ఇతి ధీరస్త్యపవిత్రమా  ॥ ౨౫॥

అమృతస్యన్దిభిర్ముక్తైర్నిత్యముక్తైస్సభక్తికమ్     ।
సుమైస్సువర్ణైస్త్వం    నిత్యముక్తైశ్చ  శ్రీనిధేఽర్చ్యసే  ॥ ౨౬॥
చిత్రభూరమృతం  తేజః ప్రాణః  ఖం బ్రహ్మ  మాధవ ।
మూలం ఫలం రసో వై స సుఖం తత్ సర్వమప్యసి ॥ ౨౭॥
ఘనాఘనప్రభం  శేషధరాధరశిరఃస్థితమ్  ।
రమారమణమాహుస్త్వాం పరాపరవిదో గతిమ్ ॥ ౨౮॥
వన్దే వైకుణ్ఠశైలేశం    వైకుణ్ఠం   కుణ్ఠితాంహసమ్  ।
ఏకకణ్ఠ్యం  ప్రమాణానాం  యత్ర ,యస్యాపి చ శ్రియా  ॥ ౨౯॥
నిహత్యాన్తస్తమో  లోకానవతే నవతేజసే ।
సర్వగన్ధరసాయ  స్యాద్విచిత్ర శ్రీశ  తే నమః ॥ ౩౦॥
అస్తదోషం సమస్తాఢ్యం శస్తం కస్తం  స్తవైస్స్తువన్    ।
పారం ద్రక్ష్యత్యతో  నైష  పరీహాసాయ మే శ్రమః  ॥ ౩౧॥

‍
శ్రీవేఙ్కటేశాయ  నమః ।
జ్ఞానశీలనిధిం  నౌమి మునిం శ్రీరఙ్గలక్షణమ్   ।
గురుం,గురోర్ముఖాద్యస్య శ్రీవాసో  భరమగ్రహీత్  ॥ ౩౨॥
ప్రపద్యే  పఞ్చసంస్కారగురుం త్రవ్యన్తలక్ష్మణమ్   ।
నిత్యశ్రీవాసనిధ్యానపూర్ణేజ్యం   ప్రాజ్ఞయోగినమ్   ॥ ౩౩॥
నానాకృతికృతక్షేమం నారాయణగిరిస్థితమ్  ।
ప్రపత్తిదర్శనం   వన్దే దేశికం వేఙ్కటేశ్వరమ్ ॥ ౩౪॥
శ్రుతిచక్షుర్బలద్యోఽసౌ  శ్రీనిధిం  దేవతోత్తమమ్ ।
స్థాపయామాస యోగీన్ద్రశ్శేష  ఏతం శ్రయేఽనిశమ్  ॥ ౩౫॥
బద్ధాఞ్జలిపుటో   నిత్యం ప్రపద్యే  సప్త పర్వతాన్ ।
శ్రియా  విహరతే సార్ధం  యేషు నః పురుషోత్తమః ॥ ౩౬॥
అహీన్ద్రశైలవాస్తవ్యమద్భుతం   ధామ తన్మయి ।
అపాఙ్గరిఙ్గణం   కిఞ్చిదాతనోత్వనుకమ్పయా ॥ ౩౭॥

ఆనన్దాత్మ  యదాశ్రిత్య  సుఖమిన్ధే జగత్త్రయమ్  ।
శేషశైలశిరోరత్నం  ప్రత్నం  తద్దయతాం  మయి ॥ ౩౮॥
మహిమాఽనన్యసామాన్యో మాన్యం సౌలభ్యమీశ్వరే
శ్రూయతేఽస్తీతి  యత్తస్య దేవ ఏష నిదర్శనమ్ ॥ ౩౯॥
కటాక్షాయ నమస్తస్మై  వేఙ్కటబ్రహ్మణో  విభో ।
అనుకమ్పాముపాశ్లిష్య  జాగ్రద్యః  కురుతే జగత్ ॥ ౪౦॥
నిఃశ్రేయసస్థలమివైష    ఫణిన్ద్రశైలో   ।
నాథ త్వయా భవతి మఙ్గలవిగ్రహేణ 
తన్మాదృశాననుగృహాణ తథా యథా త్వామ్ ।
ఆరాధయేయురపి తామనపేక్ష్య ముక్తిమ్ ॥ ౪౧॥
నూనం వసన్నపి భవానమృతే విభూతౌ
ఆత్మప్రభాభిరతసీసుమమేచకాభిః  ।
వ్యాప్నోతి వేఙ్కటవిభో భువనాన్యథాపి
భాగ్యాయ నస్తవ తు మఙ్గలవిగ్రహోఽయమ్   ॥ ౪౨॥
పిత్రోరనుగ్రహపదం   న పరం సుపుత్రాః
దుష్టాస్సుతా  అపి తదస్తు రమానివాస ।
బాఢం తు విశ్వసిమి హానపదం న చాహం
క్కేవోపయోక్ష్యత ఇయం కరుణా వినా మామ్ ॥ ౪౩॥
యాచే భవన్తమిహ కాఙ్క్షితమర్పయేతి
నో చేద్విభో క్క తవ గచ్ఛతు శేష ఏషః ।
త్రాయస్వ  వా వృషగిరీశ దయాప్రభావాత్
ఆహో త్యజ ధ్రువమిదం  శరణం త్వమేవ ॥ ౪౪॥
ద్విదశశతరసజ్ఞో నాయమీష్టేఽపరాధాన్
మమ గణయితుమేషా నిష్కృతిస్సా క్క కోణే ।
అతివిమలధియోయాంయాం మునీన్ద్రాస్స్మరన్తి
త్వయి శమయతు తత్తాన్ సాఞ్జలిర్మే  ప్రణామః  ॥ ౪౫॥
సకృదపి యది శేషశ్శేషశైలేశ్వర  త్వాం
నమతి నిహితబుద్ధిః  తత్ప్రభృత్యేష ధన్యః ।
మమ తు కిమిహ కుర్యాం చఞ్చలం మానసం యత్

క్షణమపి న పునస్త్వద్వ్యుగ్రతామేతి  కృచ్ఛాత్ ॥ ౪౬॥
త్వయి వినిహితబుద్ధిర్నాథ  జాత్వేష భూయాత్
భవతు మయి దయా తే మా ప్రతీక్షస్వ  కిఞ్చిత్ ।
తృణమపి న చలేత్త్వామన్తరేణేతి సత్యే
మమ కథమిహ యత్నస్సిధ్యతు త్వాం వినైవ  ॥ ౪౭॥
అనుదినమతిభాగ్యాదాశ్రయన్తే  భవన్తం
య ఇహ విమలచిత్తాః ద్విష్టసంసారదుఃఖాః  ।
న న భవతి తదా నః తైస్సహ  త్వత్స్తవేచ్ఛా
వృషగిరిభువి విష్ణో మాం యది త్వం దయేథాః ॥ ౪౮॥
పునన్తు పాదామ్బుజయుగ్మరేణవః
ఫణీన్ద్రశైలేశ్వర   తే ప్రతిక్షణమ్  ।
స్మరన్ ధ్రువం  యాన్ సమయేషు సాదరం
ప్రగల్భతే  ప్రార్థితలమ్భనే   జనః ॥ ౪౯॥
వృషాద్రిశ ‍ృఙ్గే విభవం శ్రియఃపతే
విభావ్య తే విస్మరతాత్ కథం జనః ।
ముహుర్ముహుర్యః క్రమశోఽనుసంహితో
విధాస్యతి త్వయ్యతులాం దృఢాం మతిమ్ ॥ ౫౦॥
శ్రియఃపతే  వైభవమేవ  తే మహత్
యదాశ్రితస్సప్త  గిరీనహో జనః ।
అఖిన్నపాదస్సుఖమేవ లఙ్ఘయన్
సిసేవిషుస్త్వామభివన్ద్య  మోదతే ॥ ౫౧॥
జగన్నియన్తా న భవేద్భవేద్వా

నాస్తే యతో జాతు న దృశ్యతేఽపి
యద్యస్తి దృశ్యేత తదేతి పక్షః

త్వయా వృషాద్రీశ  విలీయతే స్మ ॥ ౫౨॥
ఆమ్నాయబాహ్యే జగతి ప్రభూతే

న కశ్చన త్వాం ధ్రువమభ్యుపైష్యత్   ।
నచేద్భవాన్ శేషమహీధ్రభూమౌ

అద్యోతయిష్యత్స్వమనన్యవేద్యః ॥ ౫౩॥

మన్యే య ఏతాదృశమీశ్వరం త్వాం
ప్రవర్తతే   హన్త జనో నిరోద్ధుమ్  ।

కలేస్స కోఽపి ప్రభవః  ప్రమూఢః
కథఞ్చ కేనాపి న శిక్షణీయః ॥ ౫౪॥

భోక్తవ్యం కృతమితి నిశ్చితా మతిర్మే
ఖేదస్తు ప్రతిదినమప్యసహ్య  ఏషః ।

యాచేఽహం వృషగిరినాథ దీనదీనః
పాపాని ప్రశమయ  మే కటాక్షితైస్తే   ॥ ౫౫॥

ధన్యాస్తే ఫణధరభూధరే తు వృక్షాః
ధన్యాస్తే ప్రతిదివసం  తు కిఙ్కరాస్తే ।

ధన్యాస్తే విమలధియః స్తువన్తి  యే త్వాం
ధన్యస్స్యామహమిహ తే కటాక్షితేన ॥ ౫౬॥

బ్రహ్మాద్యాః  ప్రణిహితమానసాస్సురాస్తే
సన్తీతి  శ్రితదయ  మా భవానుదాస్తామ్ ।

సత్యం యత్తవ న సుదుర్లభాః  స్తవాస్తే
దిష్ఠ్యా  తు క్షణమిహ దత్తదృష్టిరస్మి  ॥ ౫౭॥

ఇష్టం  యద్భవతి తదాప్తయే జగత్యాం
సుస్పష్టం  వదతి జనో హ్యుపాయభేదాన్

సన్త్వేతే,యది న భవాన్ దయేత కిం స్యాత్
త్తద్యాచే ద్రుతమిహ  మే ఫలం ప్రయచ్ఛ  ॥ ౫౮॥

యస్యాదరేణ భవతో నను వేఙ్కటాఖ్యః
పాపాపనోదనవిధౌ పటురేష శైలః

యస్యానుభావమనుమాయ మహర్షయస్తే
వాఞ్ఛన్తి తత్ర తృణతాం తమహం భజామి ॥ ౫౯॥

శ్రీశ  త్వయా కిమితి వాఽఽద్రియతే  వృషాద్రిః
తస్యాథవా ఫలమిదం తపసస్తు కస్య ।

జ్ఞానేన  వా కిమథ తస్య వృషాద్రినాథ
చిత్తే తు మే వస న కిఞ్చన కర్తుమీశే ॥ ౬౦॥

లజ్జే న కర్తుమిహ కిఞ్చన యన్నిషిద్ధమ్

బద్ధాఞ్జలేస్త్వయి    నతిస్తు న బుద్ధిపూర్వా  ।
భవ్యం తథాపి భవితేతి వృషాద్రినాథ

మన్యే దయార్ద్రభవదీయకటాక్షలాభాత్  ॥ ౬౧॥
కదాచిదాసాద్య వృషాద్రిశ ‍ృఙ్గం

విలోక్య తే వైభవమాశ్రితస్త్వామ్   ।
సత్యం హరే వేఙ్కటశైలనాథ

విహాతుమిచ్ఛేన్న కదాపి తు త్వామ్ ॥ ౬౨౨॥
అహమహమికయా సిసేవిషూణాం

యది నిచయం ప్రతివాసరం  జనానామ్ ।
వృషగిరిశిఖరే విలోక్య ఋధ్నో-
త్యథ కిము తే పదసేవినాం విచారః ॥ ౬౩॥

విసృత్వరో యస్య కటాక్ష ఏష
వినమ్రమిష్టైరభిషిఞ్చతి   ద్రాక్  ।

భజే తమేతం వృషశైలదేవం
శ్రియఃపతిం  శేఖరమాగమానామ్ ॥ ౬౪॥

నిరత్యయం ఖేలతు భావనా మే
యథా చ తే మఙ్గలవిగ్రహేఽస్మిన్   ।

తథా దయేథాః వృషశైలనాథ
యథా చ నాన్యత్ర గతిర్మమాస్తు ॥ ౬౫॥

యస్యానుభావం స్వయమైకమత్యాత్
ఉచ్చైర్వదన్తి  శ్రుతయో  విభిన్నాః ।

అహీన్ద్రశైలస్య   శిరోమణిం తమ్
ఆశ్రిత్య  నారాయణమస్మి తుష్టః  ॥ ౬౬॥

హృదయేషు సతాం వృషాద్రిశ ‍ృఙ్గే
నిగమాన్తేషు చ నిత్యముల్లసన్తమ్   ।

కమపి శ్రితవత్సలఞ్చ  లక్ష్మీ-
పదలాక్షాఙ్కితవక్షసం స్మరామి ॥ ౬౭॥

అస్మాకమార్తిశమనాయ వృషాచలేఽస్మిన్
అధ్యక్షితః కలశవారిధికన్యకేశః ।

కారుణ్యసారకలితేన కటాక్షితేన
శ్రేయస్తనోతు  శరణమ్ జగతాం త్రయాణామ్  ॥ ౬౮॥

నిరీక్షమాణః కృపయాఽర్థినం  జనం
పరీక్షమాణశ్చ వృషాచలేశ తమ్ ।

యథా న ఖేదోఽస్య భవేత్తథా భవాన్
హితం వితన్నన్నఖిలఞ్చ రక్షతి ॥ ౬౯॥

రమాముఖామ్బుజోల్లాసవీక్షణస్మేరచక్షుషః
ప్రసీదన్తు  కటాక్షాస్తే వృషశైలేశితుర్మయి  ॥ ౭౦॥

అర్థాదౌ  ప్రౌఢిమాభావేప్యపరిత్యాజ్యతాం  విదన్
శ్రీనివాసస్తుతిం  వేగాద్వ్యతానీద్వీరరాఘవః ॥ ౭౧॥

‍
శ్రీనివాసాయ  నమః

సమ్యగ్ విభావ్య సకలం పునరైహికాద్యం
మాయావశేన భవతా కమలేశ సృష్టమ్  ।

సర్వాత్మకం సుఖమయఞ్చ భవన్తమీహే
దృష్ట్వా  గురోశ్చ భవతి స్వయమైకతాన్యమ్  ॥ ౭౨॥

అత్యన్తసున్దరముఖామ్బుజమన్దహాసాత్ 
నేత్రోత్పలప్రహితనిస్తులవీక్షితైశ్చ    ।

క్షేమం దధత్సకలలోకనిదానమేష
శేషాద్రిశేఖరమణిశ్శరణం  మమాస్తు ॥ ౭౩॥

కలశపయోధిజాకమలసోదరనేత్రయుగ -
ప్రహితకటాక్షవర్షకృతనీలిమమూర్తిరసౌ   ।

నిగమశిరోభిరాకలితనైజగుణాంశకలః
కలయతు మఙ్గలం  సతతమేష వృషాద్రిపతిః  ॥ ౭౪॥

పద్మయాఽలఙ్కృతోరస్స్థలం  ప్రార్థయే 
పూరుషఞ్చోత్తమం శేషశైలేశ్చరమ్  ।

దుఃఖమాగన్తు మే దూరతః ప్రక్షిపత్
భూరికల్యాణకృద్వీక్షితం ప్రేష్యతామ్  ॥ ౭౫॥

సురమౌలిమకుటమణ్డనమన్దారస్రఙ్మరన్దమేదురితమ్     ।
సంవాహితం శ్రియా  నః శ్రియం  సమేధయతు శౌరిపదపద్మమ్ ॥ ౭౬॥
కలశామ్బురాశికన్యాకౌస్తుభవనమాలికాదికలితం తత్
వక్షస్స్థలం  విధత్తాం వేఙ్కటనాథస్య మఙ్గలాని  మమ ॥ ౭౭॥
దివి తిష్ఠతి  వృక్ష ఇవ స్తబ్ధ ఇతి త్వాం ధరేఽత్ర తిష్ఠన్తమ్   ।
సకలఫలకల్పవృక్షం పురుషం శ్రీమన్  శ్రుతిస్స్తౌతి   ॥ ౭౮॥
కలయామి సన్తతమిమం కమపి కృపావారిశేవధిం దేవమ్ ।
వినతజనజాతరక్షాదీక్షం శ్రీభూమివల్లభం   శరణమ్ ॥ ౭౯॥
వేఙ్కటభూధరశిఖరద్యోతి పరం కిమపి ధామ నిర్హేతు  ।
నిఖిలజగదేకహేతుర్నైసర్గికగుణగభీరమస్తు   హృది ॥ ౮౦॥
ఆశ్రితరక్షణసూచకహస్తామ్బుజముద్రమఖిలదేవమిమమ్   ।
శేషమహీధరభూషణమేష జనః శ్రీనిధిం  నమతి ॥ ౮౧॥
అనిదమ్ప్రథమాని వచాంస్యశేషతో బోధయన్తి యం దేవమ్ ।
వినతాతనయమహీధరశిఖరపరిష్కారమాశ్రయే  శ్రీశమ్  ॥ ౮౨॥
సర్వత్ర జగతి తిష్ఠన్  సర్వస్యాప్యశ్రయః  శ్రియఃకాన్తః  ।
నారాయణశిఖరిశిరఃపరిష్కృతిశ్శరణమస్తు దేవో నః ॥ ౮౩॥
విద్యుదుదఞ్చితదీప్తిస్తరుణో  ధారాధరో యథా దేవః ।
అఞ్జనగిరిమధితిష్ఠన్నఞ్జనమఖిలం    వ్యపోహతు శ్రీశః  ॥ ౮౪॥
జగతస్సుఖమేధయతే మేధాం భక్తిఞ్చ సమ్పదం దదతే ।
వృషపర్వతశిఖరజుషే శ్రీమణ్డితవక్షసే   నమమ్సతతమ్ ॥ ౮౫॥
ప్రహ్లాదమన్వగృహ్ణాత్కృపానిధిః    శ్రీనృసింహమూర్తిర్యః  ।
సింహాచలశిఖరగతో దేవః శ్రీవల్లభస్స   ఏష గతిః ॥ ౮౬॥
సప్తాచలాధినాథో ద్విసప్తలోకాధిరాజ ఏష హరిః ।
సఙ్ఖ్యాతీతై  రూపైస్సముల్లసన్   శ్రీపతిః  పరం శరణమ్ ॥ ౮౭॥

సప్తశైలస్వామినే  నమః ।
॥ శ్రీమతే  హయవదనపరబ్రహ్మణే  నమః ॥

॥ వర్ణమాలాస్తవః  ॥
అస్తు వస్త్విదమనన్తభూధరే  నిస్తులద్యుతి సమస్తదైవతమ్  ।
శస్తదం శ్రితవతామురస్తలన్యస్తమానితరమం   పరం హృది ॥ ౮౮॥
ఆదరేణ వృషభూధరేశితుర్మేదురేణ భయధైర్యనిశ్చయైః   ।
పఙ్కజాతసదృశే పదే నతిః పఙ్కజాతశమనీయమస్తు నః ॥ ౮౯॥
ఇజ్యయాఽహమహిరాజభూభృతః ప్రాజ్యయా  పరిబృఢం ప్రహర్షయన్   ।
నిత్యమస్య పదపద్మచిన్తయా కృత్యకృద్భవితుమస్మి కామనః ॥ ౯౦॥
ఈడితుం శ్రుతిగణైస్సదోద్యతైః    వ్రీడితం  హి యమనన్తభూమకమ్ ।
తస్య శేషగిరిశ‍ృఙ్గవాసినః  న్యస్య పద్యధిముదస్మి మే భరమ్ ॥ ౯౧॥
ఉచ్చనీచపదభేదచిన్తనాం వ్యుచ్చరన్త్యవికలం వినా యతః ।
పద్మవాసరసికాపతేర్దయాసద్మనో  దృశ ఇమం శ్రయేఽనిశమ్  ॥ ౯౨॥
ఊర్జితం  కిమపి ధామ సంశ్రయే  వర్జితం  స్వయమశేషహేయతః ।
శేషశైలశిఖరాగ్ర్యభూషణం   శేషభూతనిఖిలం శ్రియఃపతిమ్  ॥ ౯౩॥
ఋద్ధిరత్ర  చ పరత్ర చార్థ్యతే  సిద్ధిరాత్మశుభకర్మణో  యతః ।
వ్యక్తిమేత్య  వృషపర్వతే స్థితం  సక్తిమేతి  తమవేక్షితుం మనః ॥ ౯౪॥
నౄనసావనుజిఘృక్షురాదరాదేనసా దివముపైతుమక్షమాన్  ।
అఞ్జనాచలశిరః  శ్రితో  రమారఞ్జనో  య ఇమమాశ్రయేమహి  ॥ ౯౫॥
క్లప్తచేతసమదుష్టరక్షణే    దృప్తదుష్టదమనే  చ మాధవమ్ ।
అంహసాం నిధిరయం జనో హరిం రంహసా శరణమేతి విశ్వసన్ ॥ ౯౬॥
ఏతియో గిరిముపైతి  తే పదం హేతిభూషణలసద్విభూతిక ।
స శ్రయత్యభిమతాని  సత్పదాన్యశ్రమేణ  భువనేష్వపి త్రిషు  ॥ ౯౭॥
ఐన్ద్రముఖ్యపదచిన్తనం  వృథా చన్ద్రకోటిజయినో  వృషేశ్వర ।
వ్యాకృతానవధినామరూప తే హ్యాకృతేః పదమిదం పరం పదమ్ ॥ ౯౮॥
ఓజసైష  విదధద్భువం వశే భో జనాః నస్యతి శేషభూభృతి ।
విప్రతీపవిధిభిః  కిమస్తి వః క్షిప్రమేష  శరణం చికీర్ష్యతామ్  ॥ ౯౯॥
ఔదరైకనిరతాన్  ధనార్థినోప్యాదరేణ  హరిరేప ముక్తిదః ।
పశ్యతీహ వృపవల్లభో  జనాః నశ్యథ స్వయముపేత్య కిం పరాన్ ॥ ౧౦౦॥

అమ్బుజాక్ష ఇహ శేషభూధరే కమ్బుచక్రలసదంసకుణ్డలః   ।
ప్రత్ననవ్యబహుభవ్యభూషణో  రత్నరాశిరివ రాజతి స్థిరః  ॥ ౧౦౧॥
అః పరో యదిహ తత్పరః స్థితః , కః పరశ్శుభకరశ్శ్రయేమ తమ్ ।
శేషవాసరసికేఽత్ర శేషితా శేషతాపి యదశేషతస్స్థిరా  ॥ ౧౦౨॥
కమలదళవిమలశీతళకర్ణాన్తవిశాలలోచనోదారమ్   ।
కమపి కమలాసనాథం కలయే వృషశైలవిహరణం  కృష్ణమ్  ॥ ౧౦౩॥
ఖరశఠకఠోరహృదయస్వభావభేదిప్రభావభూమానమ్  ।
ఖరకిరణకోటిభాస్వరమఖరకరాహ్లాదమచ్యుతం  వన్దే ॥ ౧౦౪॥
గతిమన్యేష్వాత్మని వా ఫలార్థినామప్యనర్థినాఞ్చ   పరమ్ ।
సర్వాన్తరం సమేతం సమయా రమయా దయానిధిం నౌమి ॥ ౧౦౫॥
ఘనసుకృతజనసమర్చిత ఘనాఘనప్రార్థ్యదివ్యభవ్యాభ   ।
అఘనోదన జీవఘనాత్ పరం శ్రియస్త్వాం  పతిం సమీక్షేయ ॥ ౧౦౬॥
ఙ్సఙ్సినిత్యవిచారో ద్రవ్యగుణస్పన్దసతతఘోషశ్చ   ।
వ్యర్థో వృషశైలపతేస్సన్తశ్చిన్తయత   సన్తతం రూపమ్ ॥ ౧౦౭॥
చరణం వృషశైలమణేస్తరణం  జగతస్సమాశ్రయే  శరణమ్ ।
అరుణామ్బుజదళసున్దర  కరుణారసనిర్భరాయతాక్ష తవ ॥ ౧౦౮॥
ఛవిభిస్సకలం తేజశ్ఛాదయతే యస్స్వయమ్ప్రభః ప్రభవః  ।
తమహం తరుణపయోధరవర్ణం  వృషశైలవిహరణం  ప్రణతః  ॥ ౧౦౯॥
జగదవన-హరణ-భవనాద్యాశ్చర్యక్రీడమఞ్జనాపీడమ్   ।
రమయా సనాథమమలం హృదయే మే ప్రార్థయే   స్థితయే  ॥ ౧౧౦॥
ఝటితి త్యజతి భవన్తం సన్తతమభ్యస్తలోలుపం  చిత్తమ్ ।
వృషశైలశిఖరవిహరణ  వివరీతుం త్వాం కదా ను తే కామః ॥ ౧౧౧॥
ఞావ్ ఞావితి కలహపరో భక్షే మార్జార  ఇవ జనో యత్ర ।
పరహాని-స్వాత్మసుఖప్రవణస్తస్మాద్రమేశ   రక్ష భవాత్ ॥ ౧౧౨॥
టీకాశ్శతం విధత్తాం వ్యాచష్టాం  శ‍ృతిషు కామమర్థశతమ్  ।
కిం తేన యది విరజ్య న భృఙ్క్తేన  ధ్యాయతీహ విష్ణో త్వామ్ ॥ ౧౧౩॥
ఠక్కితియావత్ప్రాణాః న తనోర్నిర్యాన్తి తావదస్త్వేషః ।

పరిపోషితభక్తిరసో భువి భవతి ధ్యానపూజనైశ్శ్రీశ  ॥ ౧౧౪॥
డయత ఇతి విహగమాత్రం  న కథఞ్చన తే రథో యథా విష్ణో ।
అహమపి తథా న విధిరివ తథాపి నాథ స్తుతిప్రియేక్షస్వ  ॥ ౧౧౫॥
ఢక్కాదివాదనోల్బణనాట్యరసేన స్తవేన భవ్యేన ।
అనుభూయ రాధయతి యం శమ్భుస్తం సింహశైలగం  స్తౌమి ॥ ౧౧౬॥
ణ ఇతి హి వర్ణో వార్ణాసిద్ధేర్విష్ణోశ్చ    వర్ణనే  హేతుః ।
నారాయణసంజ్ఞాం  త్వయి నియమయతి శ్రీవృషాద్రీశ   ॥ ౧౧౭॥
తటిదుజ్జ్వలో  ఘనోయో వనమాలాశోభనో వృషాధీనః
తద్దృష్టౌ  న భవేయుః కేకాః కథమత్ర పక్షిణాం మధ్యే ॥ ౧౧౮॥
స్థిరకృష్ణ  పక్షరమ్యా హంసాః ప్రాప్తా  అహం స ఇతియాగమ్ ।
స్వపరభిదైకపరా  ఇహ చిత్రం  శుద్ధాశ్చరన్తి  వృషే ॥ ౧౧౯॥
దక్షాస్సన్తి గిరీశాస్తదైవ  తే సర్వమఙ్గలాకారాః  ।
సద్గణపతయస్సుగుహాశ్శేషగిరీశాన  భక్తౌఘాః ॥ ౧౨౦॥
ధావన్తి చ ధోరన్తి చ ధయన్తి చ త్వాం స్తవైశ్చ  ధిన్వన్తి ।
లబ్ధఞ్చ  ధారయన్తి శ్రీశేత్థం   పఞ్చధా భక్తాః ॥ ౧౨౧॥
నాగేన్ద్రనగవరం  యో న గతో నగతో నరస్య నాస్య భిదా ।
ఫలదం నగస్య జన్మ స్యాదస్య తు నిష్ఫలం జన్మ ॥ ౧౨౨॥
పాణిపయోజగతస్తే శఙ్ఖో హంసస్సుదర్శనశ్లిష్టః   ।
శ్రీమన్  పదపద్మగతైర్హంసైర్దృష్టోఽథ      మానసే లసతి ॥ ౧౨౩॥
ఫలమిదమేవేతి సతాం ఫలదం త్వరయేతి సంసృతిం వహతామ్ ।
యత్ర పరా ప్రతిపత్తిః  తత్ త్వద్రూపం  వృషాద్రీశ  ॥ ౧౨౪॥
బేరైః  పఞ్చభిరేతైస్సవ్యూహః  పర ఇవ త్వముల్లససి  ।
వృక్ష ఇవైకస్స్తబ్ధో   దివి తిష్ఠ్న్  శేషశైలశిఖరే  త్వమ్ ॥ ౧౨౫॥
భవతు భగవన్ముకున్ద శ్రీవల్లభ   వేఙ్కటాద్రిశ ‍ృఙ్గమణే  ।
కులదైవ  కల్పవృక్షన్త్యేవం త్వయి మే వచోఽజస్రమ్  ॥ ౧౨౬॥
మదనకదనైర్ధంనాయావేతాల్యా   పారలౌకికైర్ధర్మైః    ।
భృశమత్ర కర్శితానాం పరాయణం త్వం రసాయనం భగవన్ ॥ ౧౨౭॥

యస్యాః కణాస్సరన్తో భాగ్యవశాత్సంహతాస్సుఖాయ భువః ।
విలసన్తి తత్రతత్ర  శ్రీమన్  వాత్సల్యదీర్ఘికా  సా త్వమ్ ॥ ౧౨౮॥
రమయితుమేవ రమాం త్వం భూమిమవిన్దః  ప్రజాశ్చ  పాసీతి ।
గమయతి ఘోషో నామ్నోః కథాం రమారమణ గోవిన్ద ॥ ౧౨౯॥
లక్ష్మీం శుకపురి తపసా ప్రాప్య  శ్రీశైలశ  ‍ృఙ్గశ ‍ృఙ్గారః  ।
తపసో విదూరభవినస్తపస్వినో వీక్షసే దయయా ॥ ౧౩౦॥
వన్దారునన్దథువహం   వృన్దావనచారి  వారిజాఽఽతామ్రమ్  ।
శుభశేషభోగవాసం శ్రీవాస  త్వత్పదం విభాతు హృది ॥ ౧౩౧॥
శక్తో దివి స్థితస్త్వం   సర్వత్ర తథాపి శేషమాయాతః ।
అసమర్థబద్ధభక్తవ్రాతసమాశ్లేషవిరహసన్తప్తః       ॥ ౧౩౨॥
షడ్గుణమన్నం  దివ్యం త్రిగుణరతాన్  సాదరం సమాస్వాద్య ।
అక్లేశతో  విరక్తిం వర్ధయసే  వృషగిరీశ త్వమ్ ॥ ౧౩౩॥
సద్యః ఫలం ప్రయచ్ఛతి  కల్పతరౌ సత్పశైలశిఖరస్థే  ।
అనుకల్పభూతమల్పదమన్యద్దైన్యేన  కిం సేవ్యమ్ ॥ ౧౩౪॥
హయవదనాద్యవతారైరాబ్రహ్మమనుష్యమాన్ధ్యహర్తారమ్    ।
వేదగిరిశిఖరశేఖరమిమం నుమో భక్తిధీవృద్వ్యై  ॥ ౧౩౫॥
॥ ఇతి వర్ణమాలాస్తవః  ॥

‍
కుణ్డలిరాజగిరిస్థః   ఖణ్డితసకలాన్తరాయ  ఏష హరిః ।
కల్యాణం కలయతు నః కలశాకూపారకన్యకానిలయః ॥ ౧౩౬॥
వృషగిరిశిఖరవిహారీ వృషముఖవిబుధాభివన్ద్యపదపద్మః  ।
వృషమస్మాసు విధత్తాం వీక్షావలితైర్విశిష్టకారుణ్యైః    ॥ ౧౩౭॥
పుష్ణాసి  భోగమఖిలం క్లిశ్నాతి  న కిఞ్చిదాశ్రిత  ఇహ త్వామ్ ।
తమిమం ముకున్ద వన్దే దేవం త్వాం వృషగిరీశానమ్ ॥ ౧౩౮॥
అఞ్జనాచలవిభూషణం  భజే కఞ్జలోచనమశేషదైవతమ్   ।
ఆదరేణ నిగమాన్తదేశికోయో బభూవ జగదుద్దిధీర్షయా   ॥ ౧౩౯॥

శ్రీనిధానమనపాయి  వత్సలం తన్నిధానమధిశేషభూధరమ్ ।
సావధానమనుభోక్తుమాదరాత్సంవిధానపరమస్తు మే మనః ॥ ౧౪౦॥
ఆశ్రయే  శ్రితజనావనే  స్థితం  ధామ దివ్యమనఘం దయానిధిమ్ ।
వేఙ్కటాచలవిహారి వారిదశ్యామసున్దరమఘాపనుత్తయే  ॥ ౧౪౧॥
కామయే కమలకోమలం తవ క్షాన్తిసాగర పదం పరాయణమ్ ।
కామ ఏష మమ కాపథే బత ప్రస్థితిం   న పునరేతు కిఞ్చన ॥ ౧౪౨॥
ఖేదవర్షకరకాభిరాహతే  మోదహేతురిహ నో మనాగపి ।
కాపథే పునరిదం ప్రవర్తతే   కష్టమీశ్వర  మనో రుణత్సి నో ॥ ౧౪౩॥
ఇష్టమేతదితి  వేఙ్కటేశ్వర స్వల్పమప్యమల నైవ  చిన్తయే ।
పారతన్త్ర్యపరికర్మితస్య  మే తన్న యుజ్యత ఇతి స్థితః  పునః ॥ ౧౪౪॥
అఞ్జనేశ  భువి రఞ్జయన్శ్రితాన్  భఞ్జనం  న కురుషే మమైనసః  ।
కఞ్జలోచన  కృపానిధే కథం కల్మషక్షపణనామకీర్తన ॥ ౧౪౫॥
పాపమచ్యుత కృతం పునఃపునర్ధీహరం  ఖలు మయాఽనుభూయతే ।
పుణ్యమస్తి యది మే యదృచ్ఛయా పద్మవాసరసికేశ పాహి మామ్ ॥ ౧౪౬॥
దుష్కృతస్య కరణే దృఢం మనః దూయతే పునరథో మనాగివ ।
ప్రత్యహం  యదిదమీదృశం హరే కీదృశీ గతిరహో భవిష్యతి ॥ ౧౪౭॥
నాస్తి మే గతిరనన్యవత్సల శ్రీనిధే  సకలలోకరక్షక ।
దేహి దివ్యజలదోపమద్యుతే తాపశాన్తిమభయఙ్కరో భవ ॥ ౧౪౮॥
యావదచ్యుత పవిత్రమానసప్రాజ్ఞసాదరసుభాషితాస్పదమ్    ।
జీవితం సకలలోకమానితం తావదస్తు న తు చేత్ మృతిం కురు ॥ ౧౪౯॥
దేశికైరనఘదివ్యమానసైరాదృతే   పథి భవన్మనోహరే ।
శ్రీనివాస  కృపయా మనాగ్గతం  పార్శ్వగర్తపతనాచ్చ పాహి మామ్ ॥ ౧౫౦॥
అమ్బుజాసనముఖైస్సురైస్స్తుతం    తుమ్బురుప్రభృతిగీతమప్యహమ్  ।
శమ్బరారివివశోచ్యుతం శ్రయే  త్వం బలేన తవ రక్ష మాధవ ॥ ౧౫౧॥
కామలేశహతచేతనో నయోమాననీయవిభవస్స సంసృతౌ ।
సర్వశేషిశుభదివ్యదమ్పతిప్రీతిమాత్రమపి   కిన్న కామ్యతే ॥ ౧౫౨॥
సర్వకామపరిపూర్ణసేవయా ఘోరకామవశతా వినశ్యతి ।
అద్భుతం తమిమమఞ్చనాచలద్యోతమాశ్రయ  మనః పరాం గతిమ్ ॥ ౧౫౩॥

ఇన్ద్రియాణి  న వశే మనాగపి శ్రీనివాస  తమసా వృత్తోఽస్మ్యహమ్ ।
జాతు హన్త భవతా భవత్ప్రియైశ్చేక్షితం  సపది మాముపేక్షసే ॥ ౧౫౪॥
రక్ష సమ్ప్రతి రమానివాస మాం రాగసమ్భృతపరాగపాంసులమ్ ।
కాలమేఘ కరుణారసైశ్శుభైశ్శోధయన్   విహితశుద్ధజీవనః  ॥ ౧౫౫॥
వేదపర్వతశిరస్స్థితం  పదం వేద యత్తవ రమానిధే జనః ।
వేదనాభిరనుపప్లుతస్సుఖం  వేద సోఽత్ర చ పరత్ర చాఖిలమ్ ॥ ౧౫౬॥
ఇత్థమాశ్రితజనావనప్రియం    దేవదేవమనఘం దయానిధిమ్ ।
శ్రీనివాసమిహ  వీరరాఘవో దుష్కృతోద్యమహతీప్సయాఽఽశ్రితః  ॥ ౧౫౭॥
ఉపనిషద్భిరుదీరితమాదరాదుదయతాముపబృంహణవర్ణితమ్  ।
సురమహర్షిముఖస్తుతమద్భుతం  మనసి సింహమహీధరణం మహః ॥ ౧౫౮॥
కిమిహ నః కథయా భవితాన్యయా త్వనయకల్పితయా కథయానయా ।
అవహితం భవ వేఙ్కటభూధరే తవ హితం నిహితం మహితం మనః ॥ ౧౫౯॥
ప్రణతలోకపరాయణమానసం  ప్రణమత  ప్రణయేన  పరాయణమ్ ।
నిఖిలవేదగవేషితమద్భుతం వృషమహీధరదీప్తమిదం మహః ॥ ౧౬౦॥
నిఖిలతాపనిబర్హణచుఞ్చునా  నియమితస్వకయుగ్మవిభూతినా ।
శ్రితరమః  కరుణాసహచారిణా దిశతి వీక్షితకేన స నస్సుఖమ్ ॥ ౧౬౧॥
సకలహంససమాశ్రయణీయతాం  సకలహంసమిదం మణినూపురైః  ।
సపది నః ప్రతిపాదయతీవ  తే కమలకాన్తి పదం కమలాపతే ॥ ౧౬౨॥
హితకృతే కృపయేహ మహీతలే మహితమఞ్జనశైలమధిశ్రితమ్    ।
అనఘమద్భుతమఙ్గలవిగ్రహం   కమపియామి గతిం కమలానిధిమ్ ॥ ౧౬౩॥
ఆశ్చర్యభూతనిరపాయదయామయీభి-

రార్ద్రీకృతాఖిలవృషాద్యచలస్థలాభిః   ।
బద్ధాదరాఽఽహితనిమజ్జనపావనీభి  -

ర్ధారాభిరాఢ్యమవనీధరమాశ్రితోఽస్మి   ॥ ౧౬౪॥
అభితో విశోభిగిరికూటశేఖర-

ద్రుమశ ‍ృఙ్గతుఙ్గతరశాఖికోజ్జ్వలైః     ।
అధినీరజాతలలితైరనోకహై  -

ర్హృది  పాపనాశశుభతీర్థమస్తు  నః ॥ ౧౬౫॥
ఇతస్తతో భిన్ననిజప్రసారయా

ప్రభూతపాపక్షయవారిధారయా  ।
అదభ్రవేగోత్థకణాఽఽహితాభ్రయా  

మనశ్శరీరఞ్చ మమాస్తు శోధితమ్ ॥ ౧౬౬॥
ఆకాశగం గామపి సమ్ప్రవిష్టం

ఆకాశగఙ్గాసలిలం  మహాన్తః ।
శ్రేయ  ప్రదం  సంవినియోజయన్తో

భజన్తి లక్ష్మీశ భవత్ప్రియత్వమ్ ॥ ౧౬౭॥
సహస్రసూర్యోజ్జ్వలదివ్యతేజస  -

స్సరోజవాసాసహధర్మచారిణః ।
సుఖైస్సుశీతైర్హరితైః     ప్రభాభరైః 

వనం ముదే తద ఘనపత్రచిత్రితమ్   ॥ ౧౬౮॥
వనే నివాసోఽప్యవనేన జీవితా

జనేష్వసక్తిర్జనతాపహారితా   ।
ఘనే స్థితిస్త్వయ్యఘనాశశీలతా 

త్వదద్రిలీనేషు  హరే జనేరితాః ॥ ౧౬౯॥
హరే గిరేరస్య హి సర్వతోముఖ-

ప్రదానశుద్ధాన్తరభావశోభితాః    ।
నివాసినోఽన్తే స్వయమాత్తగౌరవా

భవన్తి మాన్యా ముదిరా భవత్పదే ॥ ౧౭౦॥
న శ్రధా  న మతిః న శక్తిరథ  మే కిం స్యాదదృష్టం  శుభమ్

ధూర్తానాం మమ చాస్తి కా ఖలు భిదా వేషః ప్రజామోహనః  ।
హే శేషాచలశేఖరేశ్వర రమానాథ ప్రభో  శాశ్వత

జ్ఞానానన్దవిభూతినాయక   నయ త్వం మాం స్వయం సత్పథమ్ ॥ ౧౭౧॥
అన్తర్మే న హి మాత్రయాపి  భవతి ప్రేమ  శ్రియః  ప్రేయసి

స్వామిన్యద్భుతనిస్సమాధికగుణగ్రామే  శుభాలమ్బనే ।
కామోఽథాపి భవద్విలోకనవిధౌ కామైకవశ్యస్య  మే

బాష్పస్వేదసగద్గదస్వరముఖప్రాప్త్యై    కథం యుజ్యతే ॥ ౧౭౨॥

భక్తాః కేచన పావితన్నిజగతస్త్వయ్యేవ్ పాతివ్రతీం
బిభ్రాణాస్తవ  పాదపద్మనతయే శైలం  సమాయాన్తి యే ।

తాదృక్షాః మయి నిత్యదుష్టహృదయే  నాథ ప్రభో  నీరద-
శ్యామ శ్రీధర  వీక్షణం సకరుణంయాచే క్షిపన్తు స్వయమ్ ॥ ౧౭౩॥

కామార్తన్న కథం మనో మమ హరే యన్నామ నారీమయీం
హా కష్టం  ప్రతిమామపీక్షణపదం  ప్రాప్తాం  జహాత్యేవ న ।

కల్యాణే కమనీయ ఉజ్జ్వలతమే  కాలామ్బుదశ్యామళే
కాఙ్క్షాకరుపతరౌ  వృషాచలమణౌ కుర్యాత్కదైతాం  రతిమ్ ॥ ౧౭౪॥

భాగ్యం భూరి వృషాచలేశ కలయే స్త్రీజన్మహేతుం  యతః ।
తారుణ్యోజ్జ్వల  తోయవాహసుభగే త్వయ్యస్తు లీనం మనః ।

ఏతత్సామ్ప్రతమమ్బుజేక్షణ యథా గోప్యోఽపి కృష్ణే త్వయి
ప్రేమోద్గారకషాయికోమలహృదో   నైవం  మునీన్ద్రా  యతః ॥ ౧౭౫॥

ఆచార్యైరుపదిష్టమస్తి   సుదృఢం సఞ్చిన్తితఞ్చ స్వయం
నాతో బాహ్యకుదృష్టిమోహనవశం  మన్యే మనోయాస్యతి ।

ఏవన్త్వేపి యదఞ్జనాద్రిశిఖరప్రద్యోత    లక్ష్మీనిధే
త్వద్రూపానుభవస్థమస్తి   న మనః పాపిష్ఠమేతత్తతః  ॥ ౧౭౬॥

ఆగత్యాన్తరవేక్షణాయ భవతశ్చిత్తం న యత్తం బత
ప్రస్థానే   కృపయా బహిశ్చ మనుతే ప్రాన్తే   సమాయాత్వితి ।

ఈదృక్తన్ద్రి  మహాఘమేతదనఘం త్వాఞ్చేత్ దిదృక్షేత జా-

త్వేతద్వేఙ్కటశైలనాథ  భగవన్ ప్రత్యూహితం  మా కురు ॥ ౧౭౭॥
త్వామేష ప్రణతోఽస్మి  తే పరిజనాన్ యేఽన్యే త్వదీయాశ్చ తాన్

మా మే జాతు మనః క్రుధా  కలుషితం భూయాద్వృషాద్రీశ్వర  ।
సహ్యం సర్వమహో విచిన్త్య బహునా యజ్జన్మనా  స్వార్జితమ్

క్రోధః  కిన్తు మహాగసే పునరతశ్శాన్తోఽస్మి వీక్షస్వ మామ్ ॥ ౧౭౮॥
బుధ్ధా యాని కృతాని సమ్ప్రతి కథం పాపాని తాని ప్రభో

న స్మర్యన్త  ఇహాఞ్జనేశ్వర  మనో ధూర్తం మదీయం ధ్రువమ్  ।
స్థాతవ్యన్తు  యథా తథా న భవితుం యత్నో భవన్తం పున-

స్మాక్షేపం స్మరయామి సర్వసమతాం లక్ష్మ్యా సహ త్వం హస ॥ ౧౭౯॥
దూరేఽపోహయ దుష్కృతాని కృపయా పుణ్యాని చేత్సన్తి మే

తాని శ్రీశ  బలాత్సమూహయ మయి ప్రేమ  స్వయ పోషయ ।
హే గోపీజనబాన్ధవ  ప్రణిపతామ్యన్యా  గతిర్నాస్తి మే

తత్ త్వం తత్త్వమనుత్తమం తవ పదద్వన్ద్వం  సుఖం దర్శయ ॥ ౧౮౦॥
భ్రాజత్పీతసువర్ణచిత్రవసనం    కాఞ్చీకృతాలఙ్క్రియం

సాలగ్రామసువర్ణరత్నకుసుమప్రఖ్యాతమాల్యాఞ్చితమ్    ।
కాన్తం తే ఘనసారపుణ్డ్రలలితస్మేరారవిన్దోల్లస   -

ద్వక్త్రం  దివ్యకిరీటమఞ్జనపతే  రూపం స్వయం దర్శయ ॥ ౧౮౧॥

విరక్తగృహస్థప్రార్థనా  
శ్రీమానేష  వృషాచలేన్ద్రశిఖరప్రాన్తప్రదీపాయిత    -

స్వైరవ్యక్తసమస్తమఙ్గలనిధిశ్రీమూర్తిరాధిత్సతామ్     ।
పద్మాపాదపయోజయుగ్మవిగలల్లాక్షాపదేశోజ్జ్వల  -

న్మన్దస్యన్దిమరన్దమేదురమహోరస్కో    విరక్తిం మమ ॥ ౧౮౨॥
కృత్యాకృత్యవివేకదుర్విధమహానర్థోపనద్ధోన్మద  -

ప్రాజ్ఞంమన్యకరత్యజద్దరదృఢప్రోన్మాథి     మన్మానసమ్ ।
తన్మే సమ్ప్రతి తం ప్రతి  ప్రణతయస్సన్తు  ప్రియో  యశ్శ్రియః

ప్రేమార్ద్రం   ప్రణిధాపయేన్మన  ఇదం కామఞ్చ నిర్యాపయేత్ ॥ ౧౮౩॥
శ‍ృఙ్గే శేషభుఙ్గపుఙ్గవగిరేస్తుఙ్గే   పరం మఙ్గలం

శ‍ృఙ్గారం  తమనఙ్గభఙ్గవిధయే   సోఽహం శరణ్యం గతః ।
యోలక్ష్మీముఖపద్మలమ్భితమహామోదానఘాపాఙ్గిత -

శ్రేణీభృఙ్గపరమ్పరాస్వరసమస్వాఙ్ఘ్రిశ్రితస్వాగతః     ॥ ౧౮౪॥
యత్ఖల్వాశ్రమమద్వితీయమనఘం   తత్ సద్వితీయం శ్రియః

ప్రేయః  ప్రాప్తమిదం   ద్వితీయమిహ మే ధర్మః పరం వర్ధతామ్  ।
మాభూదఞ్జనశైలశేఖర   హరే త్వత్పాదపఙ్కేరుహ-

ప్రాప్తస్యాస్య  కదాపి కామకదనస్వల్పప్రసఙ్గోఽపి   మే ॥ ౧౮౫॥
ఇజ్యౌపాసనవైశ్వదేవవిధినా  పూర్వం పరఞ్చాశ్రమం

ప్రత్యప్యన్నసమర్పణేన  సుహితాం వృత్తిం సుఖం ప్రేప్సతః  ।
శ్రీమన్నఞ్జనశైలశ   ‍ృఙ్గవిలసత్సన్తాన  సఙ్కల్పయ

స్వేనైవ  స్వకకిఙ్కరత్వవిభవస్థైర్యం  సయూథస్య మే ॥ ౧౮౬॥

త్వామేవానుభవన్నిరన్తరమహం త్వత్పాదదాస్యప్రియః
త్వత్ప్రీత్యై  నియతం విధాయ విధివత్సర్వం గృహస్థోచితమ్  ।

కామోద్దామకదర్థనాని   కమలాకాన్త ప్రభావేణ  తే
దూరీకృత్య కృతార్థయేయమనిశం  దీనం మదీయఞ్చ మామ్ ॥ ౧౮౭॥

యస్తు ప్రాథమికాశ్రమస్స   భగవన్ క్షిప్రం  వ్యతీయాయ మే
వానప్రస్థ  ఇతీదమద్య జగతి ప్రాప్తం   భృశాదర్శనమ్ ।

సంన్యాసస్తు గృహస్థధర్మవహనవ్యాక్షిప్తనైజస్థితిః  
తద్గార్హస్థ్యమిదం    విధత్స్వ నియతం ధర్మ్యం ప్రియం  తే మమ ॥ ౧౮౮॥

ఇత్థం  వేఙ్కటశైలశేఖరపదామ్భోజద్వయైకప్రియః  
కన్దర్పోద్భటదర్పధూననకృతే  దేవం తమేవ శ్రయన్  ।

ధర్మ్యే వర్త్మని వీరరాఘవకవిర్వాఞ్ఛన్ శుభం వర్తనం
తత్తః ప్రార్థితవానథాస్య   పఠితాప్యస్త్వేతదీక్షాపదమ్ ॥ ౧౮౯॥

అధమర్ణప్రార్థనా  
శ్రీకాన్త  శ్రితసర్వలోకశరణ  శ్రేయోనిధే  శాశ్వత

స్వాధీనాఖిల శాన్త వత్సల శుభప్రజ్ఞానశక్త్యుజ్జ్వల    ।
దేవాధీశ వృషాచలేశ్వర దృఢం త్వత్పాదపద్మప్రియః

త్వద్భృత్యస్తవ కిఙ్కరోఽస్మి కిమితి ప్రాప్తోఽస్మి  కష్టాం  దశామ్ ॥ ౧౯౦॥
వేదో మానమశేషతస్స భగవాంస్త్వం దైవతం  కేశవః

మాన్యాః వ్యాసపరాశరాదిమునయో నిష్కమ్పనిర్ధారకాః  ।
సత్యేవం వృషశైలశేఖర  కథం త్వత్పాదపద్మద్వయీమ్

ఆశ్రిత్యాపి  జనోఽయమిత్థమధునా  కష్టస్య  కాష్టాం  గతః ॥ ౧౯౧॥
ఉద్దిశ్యాఙ్ఘ్రిముదార   తే యది భవేదేకోఽభినీతోఽఞ్జలిః

కేనాప్యచ్యుత కృత్స్నమస్య వృజినం ముష్ణాసి  పుష్ణాసి  శమ్ ।
తత్తాదృక్ప్రథపద్మవాసరసికాలఙ్కారవక్షస్స్థల

ప్రాజ్ఞైరిత్థముదీరితోఽసి    తదిదం కాలే త్వయా స్మర్యతామ్ ॥ ౧౯౨॥
కాలోఽయం కలిరత్ర కల్పితమభూజ్జన్మ  త్వయేదం తు నః

తస్మాదస్మదిహాస్తి కర్మ నతరాం భూయః ప్రతీక్ష్యం  త్వయా ।
కామం మోక్షపథస్స మాస్తు సకలం త్వన్యత్తదేకోద్భవం

తత్కిం నామని వేఙ్కటేశ ఫణితోఽప్యేవం న సన్తుష్యసి ॥ ౧౯౩॥
నాహం సంసృతిసాగరాన్తరమహావర్తభ్రమం  ప్రార్థయే 

నో వా త్వామపహాయ దభ్రచిదనుస్వాదక్షణం  కామయే ।
నో వా సమ్ప్రతి రఙ్గలక్ష్మణమునిన్యస్తాత్మరక్షాభరః

త్వత్తస్త్వత్పదపద్మసేవనమహానన్దఞ్చ  యాచే స్వయమ్ ॥ ౧౯౪॥
శ్రీమన్నఞ్జనశైలశేఖర    హరే స్వామిన్నిదం శిష్యతే

యత్తే పాదపయోజసేవనమిహాఽఽదేహావసానేప్సితమ్ ।
తత్తుభ్యం మయకా మదీయకయుజా నిర్వర్తయ త్వం స్వయం

దూరీకృత్య భయం దయాజలనిధే దోషైకరాశేర్మమ  ॥ ౧౯౫॥
ఉత్పాద్య స్వయముత్తమే ఖలు కులే విద్యాసుయుక్తాస్వపి

వ్యత్పాద్యాద్భుతదేశికాఙ్ఘ్రికమలాత్సమ్పాద్య  యత్సామ్ప్రతమ్ ।
వాత్సల్యేన వృషాచలేశ నయతో వర్త్మ స్వయం సాధు మామ్

అన్తే హన్త కథం ను ఘోరవృజినారణ్యే విసర్గే మతిః ॥ ౧౯౬॥
స్థాతుం  యుక్తమసంశయం సమధియామానావమానద్వయే

నైవాథాపి  నిదేశలఙ్ఘనకృతం  సహ్యం సతాం గర్హణమ్  ।
ఆజ్ఞాపాలనతత్పరస్య  యది మే కామో న సఙ్కల్ప్యతే

పద్మాకాన్త సుపుత్రహానివిహితశ్శోకో  భవన్తం దహేత్ ॥ ౧౯౭॥
హా హా హన్త ముకున్ద హాస్యతి కదా చిన్తాజ్వరో మానసం

సర్వోప్యేష వృథైవ  యాతి సమయో దాస్యేఽపి తిష్ఠాసతః  ।
ఆకర్షన్తి   యథాయథం న చ పరీహారే మనాక్ ప్రాభవం

నాథ త్వాం శరణం గతస్య ఋణితా శ్రీకాన్త  నైవోచితా  ॥ ౧౯౮॥
అద్య శ్వస్తదనన్తరే దివస ఇత్యేవం మృషాభాషితైః

అర్థాపేక్షిణముత్తమర్ణనివహం   నిత్యం హరే వఞ్చయన్ ।
సర్వం నారకమఞ్జనాద్రిశిఖరాలఙ్కార   చేత్ప్రాప్నుయాం

త్వత్కీర్తిర్మమ దాస్యవృత్తిరపి హా నూనం లయంయాస్యతః ॥ ౧౯౯॥
శ్రీమన్నీదృశసాధువర్త్మనయనప్రాప్తం    యశస్తే స్థిరం

కర్తుం కిఞ్చ మమాపి జన్మ సఫలీకర్తుం వ్యవస్యన్నిహ ।
దాసే దేవ దయాతరఙ్గితశుభాపాఙ్గాల్పవిక్షేపతః 

క్షిప్రం  సర్వమృణం విధూయ మమ దేహ్యత్యన్తదాస్యం త్వయి ॥ ౨౦౦॥

ఇత్థం  వేఙ్కటశైలశ ‍ృఙ్గనిలయం  సర్వార్థవిశ్రాణనం 
శ్రీమన్తం  హరిచన్దనం  కులధనం దేవం పరం సంశ్రయన్  ।

ప్రేమోద్గారకషాయితేన   మనసా కైఙ్కర్యవిఘ్నక్షయం
కాఙ్క్షన్నస్తుత  వీరరాఘవకవిః క్షేమాయ దేవోఽస్తు సః ॥ ౨౦౧॥

పాణిముద్రాస్తవః 
పార్థం  పురా ప్రణయతః  పురతో నిషాద్య

పద్యం యదుత్తమరహస్యమసావగాసీః ।
సంసేవ్య వేఙ్కటపతేఽత్ర తదర్థదర్శి

హస్తేఙ్గితం  తవ కిమప్యభిధిత్సురస్మి ॥ ౨౦౨॥
వాచామగోచరమనన్త పదాబ్జయోస్తే

వేదేషు వైభవమశక్తతమేషు  వక్త్రుమ్  ।
కా నామ మాదృశమహాజడదుష్టవాచామ్

కార్యే వృషాచలపతేఽత్ర కథా ప్రవృత్తౌ  ॥ ౨౦౩॥
ఆశావశేన బహుధా విరచయ్య కర్మా-

ప్యాశాధిపా మకలేషు మతఙ్గజేషు  ।
న్యస్తాసనా ఇహ పతన్తి జనాః ఫలం తత్

నిత్యం లభధ్వమితి వక్షి కరేణ కిం త్వమ్ ॥ ౨౦౪॥
దివ్యస్సమస్త్యకృతకస్తమసః పరస్తా-

దన్యస్స కశ్చిదితి కిన్ను ముధాఽభిమత్యా ।
భక్తైః  ప్రపత్తృభిరపి   త్వపునర్గతీదం

ప్రాప్యం  పరమ్ పదమితి ప్రణయిన్  బ్రవీషి  ॥ ౨౦౫॥
క్షేత్రం  మహిష్ఠమిదమాదివరాహదేవ

కారుణ్యకన్దలకటాక్షవినష్టకష్టమ్    ।
దత్తే త్రివర్గమపవర్గమపీహ    తస్మాత్ ।
వస్తవ్యమిత్యుపదిశస్యుచితం రమేశ ॥ ౨౦౬॥

ఆరుహ్య సప్త తవ సేవనకాఙ్క్షయాఽద్రీన్ 
ఆగచ్ఛతః కరుణయా కమలేశ పశ్యన్ ।

అత్రైవ  తిష్ఠత  మదద్భుతదివ్యరూప-

దృష్టిప్రనష్టదురితా    ఇతి కిం బ్రవీషి  ॥ ౨౦౭॥
కాకాసురేణ కృతఘోరవిచేష్టితేన

కాలే జగత్రయపరిభ్రమణం   విధాయ ।
యస్మిన్పదే నిపతితం శారణార్థినా  ప్రాక్

ఏతత్తదాశ్రయత  శ్రీఘ్రమితి   బ్రవీషి  ॥ ౨౦౮॥
సన్తి ప్రలోభనపరాః  ఫలమల్పమేవ

దక్షాః ప్రదాతుమధరోత్తరమాశు  దేవాః ।
సర్వత్ర తత్ర భవినాం న సుఖావకాశః

తన్మే పదం శరణమాశ్రయతేతి  వక్షి ॥ ౨౦౯॥
యే నామ కేచన భవాదృశవాఞ్ఛితార్థ -

దోహప్రభావభరితాః  ప్రథితాస్త్రిలోక్యామ్   ।
తేప్యేతదఙ్ఘ్రిసరసీరుహపూజనేన

ప్రాప్తాః  ప్రభుత్వమితి  కిన్ను హరి బ్రవీషి  ॥ ౨౦౯॥
కామం భవేద్వివిధనశ్వరపూరుషార్థ -

లిప్సాకులం పరవశం లలితం మనో వః ।
తత్తాదృశం సకలమప్యధికం లభేధ్వ-

మేతత్పదామ్బుజముపాయ ఇతి బ్రవీషి  ॥ ౨౧౦॥
అర్థ్యం  ఫలం సకలమప్యచిరేణ దాతుమ్

అర్చామిమాముపగతోఽస్మి దయైకరూపామ్  ।
కర్తవ్యమప్యతిలఘు ప్రణిపాతరూప -

మేతత్పదాబ్జ ఇతి దేవ హితం బ్రవీషి  ॥ ౨౧౧॥
వ్యాజేన కేనచిదశేషమపీశ్వర త్వ-

మానాధ్య లోకమనుకమ్పికటాక్షితస్సన్ ।
అన్యద్విముఞ్చత్ ఫలం సకలం ఫలం వః

పాదాబ్జమేవ  మమ నిత్యమితి బ్రవీషి  ॥ ౨౧౨॥
దేవీ దయేవ దయితా హృదయం శ్రితా  సా

నిత్యాశ్చ కేచన శుభాయుధభూషణాద్యైః  ।
రూపైర్యథోచితమవాప్తమదఙ్గభాగాః 

తద్వః కృతే పదమిదన్త్వితి వక్షి సద్భ్యః ॥ ౨౧౩॥

మా నామభూద్భయముపాశ్రయతాం  మనాగ-
ప్యహ్నాయ తే స్వయమిదం మమ పాదపద్మమ్ ।

యేం వో భయానకమతాః మమ హేతిభీతాః
ప్రాప్స్యన్తి   జీవితుమితి ప్రథయస్యనన్త  ॥ ౨౧౪॥

కామైకభోగవివశాంస్త్రిదశానుపేత్య 
తేషాం పశూభవితుమిచ్ఛథ హన్త కస్మాత్ ।

తస్మాద్వరం వివిధసచ్చరణార్హభూమా -

వత్రైవ  వస్తుమితి బోధయసి ప్రభో  త్వమ్ ॥ ౨౧౫॥
ఆరాధనేషు వివిధేష్వధివేదముక్తే-

ప్వేతత్పదాబ్జయజనం  పరమస్తి సన్తః  ।
ఆరాధనం పరతరన్త్విదమాశ్రితానా -

మిత్యాదరేణ వృషశైలమణే  బ్రవీషి  ॥ ౨౧౬॥
ఏషా విభూతిరియతీదముపర్యసౌ మే

నిత్యా త్రిపాదితి  కరేణ పరేణ చోక్త్వా ।
బమ్భ్రమ్యమాణమిహ భవ్యజగన్మయ త్వం

లోకం నినీషురవలోకయసే పదం తే ॥ ౨౧౭॥
అత్యుచ్ఛితః పరిత ఏష ధరాధరేన్ద్రః

పాదేన పశ్యత మయైవమధఃకృతోఽత్ర  ।
ఇత్థం  మవద్వృజినరాశిమధో విదధ్యా-

మాతః పదం ప్రణమతేతి  వదస్యనన్త ॥ ౨౧౮॥
గృహ్ణన్తి   యేఽత్ర కుసుమాని కృతేషు సాక్షా-

దభ్యర్చనేషు చరణైరమరాః  మహాన్తః ।
క్షిప్తాని తేత్విహ వహన్తి శిరోభిరేతా-

న్యర్చ్యం పదం తదిదమిత్యధిదేవ వక్షి ॥ ౨౧౯॥
త్రైవిక్రమశ్చరణ   ఏష జగద్వ్యధాత్ప్రాక్

వజ్రాతపత్రముఖచిహ్నవిశిష్టశోభమ్    ।
ఏకాతపత్రవహవజ్రధరాదిభావ  -

లిప్సా యది ప్రణమతేతి  వదస్యనన్త ॥ ౨౨౦॥
స్థానాత్సుదూరమవతీర్ణవతస్తతస్తే  

veMkaTeshastotram.pdf 23



శ్రీవేఙ్కటేశస్తోత్రమ్ 

జఙ్ఘాన్తపాదయుగలశ్రమయాపనాయ    ।
భక్తాన్నియోజయసి యస్య తవాద్భుతస్య

ప్రేక్షాలవప్రశమితశ్రమ    ఏష లోకః ॥ ౨౨౧॥
భక్తవ్రజం  వృషగిరీన్ద్ర  విమోహనం త్వాం

స్త్రీభావతస్త్వనుబుభూషుమనుగ్రహీతుమ్   ।
ప్రాఙ్మైథిలీపరిణయాత్కృతగౌతమస్త్రీ   -

రూపం దృషద్యమల లమ్భయసేఽఙ్ఘిరేణుమ్  ॥ ౨౨౨॥
సా పాదుకాపి పదపఙ్కజధారనాత్ప్రాక్

సాకేతరాజపదముత్తమమధ్యతిష్ఠత్  ।
తస్మాదిదం శిరసి ధారయతాం కరస్థః

క్షేమస్సయోగ ఇతి వక్షి వృషాచలేన్ద్ర  ॥ ౨౨౩॥
మద్దివ్యశాఖచరణైకపరాయణత్వా 

చ్ఛాఖేతి వీక్ష్య చరణేత్యపి చ ప్రసిధ్దిమ్   ।
వేదస్స మాం గిరివపుర్వహతీహ భక్త్యే-

త్యేవం సుపర్ణగిరిశ ‍ృఙ్గమణే  బ్రవీషి  ॥ ౨౨౪॥
సత్యాదిలోకనిలయాంస్తవ సేవనార్థే

వైకుణ్ఠలోకగమనోద్యమినస్సురాన్త్త్వమ్   ।
అత్రాగతోఽస్మి  వృషశైల  ఇతి బ్రవాణో

విత్రాసితాసుర  సమాహ్వయసీతి మన్యే ॥ ౨౨౫॥
జ్ఞానాత్మకే  చ భువనే జలధేశ్చ మధ్యే

మాన్యేషు తే నిగమరాజశిరస్సు నిత్యమ్ ।
తుల్యమ్ శ్రియఃకమన  నిస్స్వపరార్థబుద్ధి  -

ష్వప్యావిభాతముపదర్శయసేంఽఘ్రిపద్మమ్  ॥ ౨౨౬॥
సంసారవారిధిరయం భవతామగాధో

జఙ్ఘామితం  జలమివాస్తి సుఖేన లన్ధ్యః  ।
మత్పాదపద్మయుగలప్రణిపాతమాత్రా  -

దిత్యాదరేణ వదసీవ వృషాద్రినాథ  ॥ ౨౨౭॥
ఏవంవిధాని వివిధాని విబోధయంస్త్వం

విశ్వం జనం నిజపదామ్బుజసేవనేన ।

ధన్యం తనోషి దయయా వృషశైలశ ‍ృఙ్గే
నిత్యం స్థితోఽత్ర  నిరపాయరమానివాస ॥ ౨౨౮॥

ఇతి పాణిముద్రాస్తవః 

‍
నాథ శ్రియో  నళినసున్దరమాశ్రయంస్తే 

పాదం పవిత్రమపనీతసమస్తఖేదః  ।
సార్వజ్ఞ్యరమ్యసకలాద్భుతశేషవృత్తి -

ధన్యో బుభూషతి దయామ్బునిధే మమాఽఽత్మా ॥ ౨౨౯॥
నాథస్స ఏష నరకచ్ఛిదపారశక్తి-

ర్నాకస్య పృష్ఠ ఇవ నః ప్రకటే  ప్రకృష్టే  ।
నారాయణాచల ఇహ స్వయమావరాత్మా

భూమా రమాసహచరః స్వగుణైస్సమిన్ధే  ॥ ౨౩౦॥
ఏష శ్రియా  సహ హరిశ్శుభదివ్యమూర్తి-

శ్శ్రేయో జనస్య సకలస్య విధిత్సురస్మిన్ ।
శేషాచలే జయతి వేఙ్కటనాథనామా

కిం భో జనాస్తదితరత్ర భజధ్వమేనమ్ ॥ ౨౩౧॥
యే నామ కేచన రమేశ సమేశ కర్మ-

వైచిత్ర్యతః   కలితబాహ్యకుదృష్టిపక్షాః  ।
తేపి త్వదీయమనఘం విభవం సమీక్ష్య

వశ్యా భవన్తి తవ కస్సదృశస్తతోఽస్తు ॥ ౨౩౨॥
త్వామద్వితీయమఖిలాశ్శ్రుతయో గృణన్తి

శ్రీమన్  సదైవ  రమయాపి చ సద్వితీయమ్ ।
త్వద్భూమదర్శనసుఖామ్బునిధౌ నిమగ్నాః

నైవాన్యదమ్బుజవిలోచన  లోకయన్తి ॥ ౨౩౩॥
హా హా కిమేతదధరోత్తరమద్య లోక-

స్సఞ్చేష్టమాన  ఇతి సాత్త్వికసఙ్ఘవాదః  ।
సర్వజ్ఞ భావి పరిశీలయతః కలౌ తే

సాధుత్వబుధ్దిరిహ  చేత న రమేశ భీర్మే ॥ ౨౩౪॥

శక్తిస్తవాస్త్యనవధిర్హి   యథా తథైవ
శ్రీకాన్త  సన్త్యనవధీని  మమప్యధాని ।

సర్వాధికస్య తవ సామ్యమిదం న యుక్తం
తత్త్వం విచిన్త్య దయయోచితమత్ర కుర్యాః ॥ ౨౩౫॥

ఆమఞ్జునృపురమహామకుటం  భవన్తమ్
ఆస్థాపరేణ  మనసా చ దృశా విలోక్య ।

ఆనన్దసాగరనిమజ్జనభాగ్యధన్యాః 
మాన్యాః శ్రియః  కమన సన్తు మయి ప్రసన్నాః  ॥ ౨౩౬॥

సా సర్వలోకజననీ సకలార్తిహన్త్రీ
సామాదిభిస్త్వయి దయామభివర్ధయన్తీ

త్వయ్యేకతాముపగతా లసతీహ యైషా
త్వఞ్చ శ్రియో  నిలయ నశ్శరణం భవేతమ్ ॥ ౨౩౭॥

సర్వాన్తరాత్మభవనం సకలేషు తుల్యాం
వృత్తిం సదైవ  రమయాపి చ సాహితీం తే ।

నారాయణాచలనివాసరతాభియుక్తాః
సమ్యభ్విభావ్య సమమేవ భవన్తమాహుః ॥ ౨౩౮॥

తద్ధామ  దివ్యమనఘం తపసాప్యగమ్యం
సఙ్కల్పితం హి భవతా న మమాత్ర ఖేదః ।

యత్ త్వాం తథైవ  రమయాద్య వృషద్రిశ ‍ృఙ్గే
పశ్యామి సాదరమశేషసమన్వితోఽహమ్ ॥ ౨౩౯॥

ఆసేతుబన్ధహిమశైలమనన్తభేదాః 
లోకా భవన్తమనపాయదయానిధానమ్ ।

ఆనమ్రవాఞ్ఛితవిధానపరావతార -
మారాధయన్తి రమయా సహితం స్వశక్యా ॥ ౨౪౦॥

అమ్భోజనేత్రమపహాయ  రమాసహాయం
కం భో జనాః భజథ హన్త వృథా విముగ్ధాః  ।

సర్వేష్టదస్సకలదేవపతిస్స  ఏష
శేషాచలే విహరతీహ హి వో హితాయ ॥ ౨౪౧॥

విశ్వస్య యాచతు ఫలం తదిహేతి బుధ్యా

విశ్వస్య విశ్వమిహలోకఫలం దుహానః ।
త్వల్లబ్ధభూతివిధిశమ్భుముఖాన్యదేవ  -

సేవారతిం శమయసీవ వృషాద్రివాసిన్  ॥ ౨౪౨॥
వైకుణ్ఠతో   వృషగిరిం స్వయమచ్యుత త్వామ్

ఆనీయ తేఽఙ్ఘ్రియుగమాశ్రయితుం   జనౌఘమ్ ।
యాప్రేరయత్యధ  ఇతోప్యవతీర్య తస్యాః

ప్రీత్యై   శ్రియో  మయి నిధేహి దయార్ద్రదృష్టిమ్   ॥ ౨౪౩॥
దివ్యే ప్లవే  వివిధవైద్యుతదీపరత్న -

భవ్యే భవన్తమిహ సమ్ప్రతి పుష్కరిణ్యామ్ ।
శ్రీశైలనాథ   సహితం రమయా చభూమ్యా

దాసస్సమీక్ష్య చ వినస్య చ ధన్య ఏషః ॥ ౨౪౪॥
సుస్నిగ్ధవృత్తరుచిరస్ఫటికావదాత  -

స్థూణోపశోభిని  విచిత్రవిమానమాన్యే  ।
విభ్రాజమానశుభవైద్యుతదీపఙ్క్తౌ 

స్వజ్యోతిషా ప్లవ  ఇహాఽద్రిపతే  విభాసి ॥ ౨౪౫॥
శ్రీమన్  వృషాచలవరాఞ్చలవల్లభ  త్వా-

మాశ్రిత్య  సన్తతభవత్పదపద్మసక్తః ।
పాపాదపాయనిచయాన్నిరయాచ్చ సమ్య-

గాత్మానమాత్మజనమప్యవితుం ప్రయాచే  ॥ ౨౪౬॥
సర్వజ్ఞ తే న విదితం కిమిదం మనో గే

సర్వేషు శక్త న కుతస్స్తవనే  నియోజ్యే ।
ముక్తాదినేవ కిమితోఽస్తి మయా ఫలం తే

బద్ధో యదస్మి భగవన్ స పరస్సమాధిః ॥ ౨౪౭॥
ఆశావశాద్వృషగిరీశ తథానురూప్యాత్

అజ్ఞాతశక్తిరహమీడితుమధ్యవస్యన్   ।
అన్యత్ర కాలమఖిలం సరసం క్షిపన్ యత్

త్వాం ప్రస్మరామి  తదిదం భగవన్ క్షమస్వ ॥ ౨౪౮॥
గీతోపదేశనిరతః పవనాత్మజాత-

కేతోః పృథాతనుభువో రణదేశమధ్యే ।

వ్యాఖ్యాఙ్కశోభికరపద్మదలస్స నూనం
గోవిన్దరాజ  ఇహ వేఙ్కటవల్లభ  త్వమ్ ॥ ౨౪౯॥

త్వయ్యేవ మే మతిరియం నియతా విభాతు
త్వత్పాదపఙ్కజధనేన చ ధన్యతా స్యాత్ ।

త్వత్సున్దరాఙ్గపరిచిన్తనలబ్ధభూమా  
త్వత్కిఙ్కరః కమలలోచన వర్తిషీయ ॥ ౨౫౦॥

శ్రీవేఙ్కటాద్రిసదృశం   న హి కిఞ్చిదస్తి
శ్రీవేఙ్కటేశసదృశో  న చ జాతు కశ్చిత్ ।

తత్పాదపఙ్కజపరాగపవిత్రితేన
దేహేన తత్పరిసరే సుకృతీ భవాని ॥ ౨౫౧॥

వజ్రాయుధాదివిబుధవ్రజవన్ద్యమానం  
వజ్రైకభూషణవిభూషితముజ్జ్వలమ్   త్వామ్ ।

వజ్రాత్కఠోరతరమప్యతిమూర్ఖచిత్త  -
మాశు ద్రవం  రచయితుం ప్రభుమాశ్రితోఽస్మి   ॥ ౨౫౨॥

కిం నామ చిన్తయసి దాసజనే న జానే
దేహాన్తకాలపరమావధి కార్యమత్ర ।

శాస్త్రశ్రమేణ   వికలః కుత ఏవ భక్తః
ప్రత్యక్షితం  స్వపరమ్భావి కుతస్తరాం స్యాత్ ॥ ౨౫౩॥

ఆలోడితాని నిఖిలాన్యపి యైస్తు  శాస్త్రా -

ణ్యాచార్యతల్లజముఖైరవధారితం   త్వామ్ ।
నారాయణ శ్రితవృషాచలతుఙ్గశ  ‍ృఙ్గం

నాథం నమామి నలినాక్షముదారమాఢ్యమ్ ॥ ౨౫౪॥
పాదారవిన్దయుగలే  బలవన్మనో మే

నిక్షిప్తమచ్యుత నిరస్తసమస్తదోషే ।
తత్రైవ  మఞ్జులమనోహరదివ్యరుక్మ -

మఞ్జీరశోభిని  మధుస్వదనం విధత్తే ॥ ౨౫౫॥
నాథ శ్రియో  నయనయోర్యుగలం మదీయం

నిశ్శేషమఙ్గలనిధిం  నిధిమాశ్రితానామ్  ।
ఆపాదచూడమనుభూయ భవన్తమేతి

సాహస్రనేత్రముఖసేవిత   నైవ  తృప్తిమ్ ॥ ౨౫౬॥

రౌక్మేణ భవ్యమహసా మకుటేన మాన్యం
చక్రేణ  తే కమలలోచన కమ్బునా చ ।

నిత్యం శ్రియా  విహితశోభభుజాన్తరాలం
రూపం ప్రభో  వృషగిరీశ విభాతు చిత్తే ॥ ౨౫౭॥

సా మే సమస్తజగతీభమాగ్యభూమా
కామాతిశాయికమనీయగుణాభిరామా ।

శ్యామా రమారమణ దివ్యసువర్ణదామా
క్షేమాయమూర్తిరియమస్తు వృషాద్రిధామా  ॥ ౨౫౮॥

సింహాచలేశ్వర దిశో విదిశశ్చ దేవ-
సింహం సమాశ్రయితుమేత్య  జనా భవన్తమ్ ।

సింహాద్భయాదివ భృగైర్వృజినైర్విముక్తాః 
సింహాసనేషు మహితేషు సుఖం జయన్తి ॥ ౨౫౯॥

నాగా హి రత్నశిరసోఽర్థపరాయణాస్తే
నాగేశపర్వతనివాస తథాఽవనిస్థాః  ।

ధర్మే రతా దివిభవా అపి కాయమగ్నాః
త్రైవర్గికేతరదిమాం   గమయ త్రిలోకీమ్  ॥ ౨౬౦॥

మధ్యేఽవనేరిహ తథా పయసాం నిధానే
వ్యోమన్యపేతతమసి స్ఫుటరశ్మిబిమ్బే ।

నిత్యం విభాన్తమనఘం మరుతామధీశం
త్వాం సర్వభూతనిలయం కలయేఽఞ్జనేశ  ॥ ౨౬౧॥

వేఙ్కటమహీధ్రవరశేఖరమిహ  త్వాం
యాచతి యదేష ఇదమస్తి న న యుక్తమ్ ।

దీన ఇహ నిర్గతిరలబ్ధఫల   ఏష
త్వం తు విభురద్భుతమహాగుణనిధిశ్చ ॥ ౨౬౨॥

వేఙ్కటాధీశ తే వైభవం  కింవిధం
కేన వా శక్యతే జ్ఞాతుమత్యద్భుతమ్  ।

క్షేమభాజం జనం మాం భవాన్ భూయసా
వీక్షితేన స్వయం దేవ నిత్యం కురు ॥ ౨౬౩॥

దయాసిన్ధుః  శ్రీమాన్  దలితనిఖిలారాతిరధికం
శ్రియం  నః పుష్ణన్  యశ్శరణమసి కృత్స్నస్య జగతః ।

ప్రభుత్వం  సౌలభ్యం పరమపురుషత్వం తవ హరే
కదా వా కో వా స్యాద్గదితుమిహ  శక్తః కియదపి ॥ ౨౬౪॥

అసామాన్యం మాన్యం హ్యతివచనసౌలభ్యమధురం
ప్రభుత్వం  శ్లాఘన్తే  పరమపురుష బ్రహ్మనిరతాః  ।

అలీకస్తోత్రాణామవిషయమనన్తాద్భుతగుణం
తదేకస్థానం  త్వాం వృషగిరిపతేయామి శరణమ్ ॥ ౨౬౫॥

అస్మాదృశామయమనారతదుష్కృతానామ్
అవ్యాజవత్సలతయా శమితాఞ్జనస్సన్  ।

శేషాచలేశ భగవన్ భవసిన్ధుపోతః
పారే పరత్ర తనుషే పరమం చ సామ్యమ్ ॥ ౨౬౬॥

ప్రపద్యేఽహం  సద్యః పదయుగమవిద్యైకనిలయో
నిషద్యా దోషాణాం నిరవధిగుణగ్రామమనఘమ్  ।

మృగేన్ద్రక్షోణిభృన్మహితశిఖరోద్యానవిహృతి -
ప్రియశ్రీవైవశ్యక్షతదురితదృష్టేస్తవ      హరే ॥ ౨౬౭॥

సూరీన్ద్రా  అపి నాథయామునమునిశ్రీపూర్ణరామానుజ  -
శ్రుత్యన్తార్యముఖాస్తథా  మమ గురుస్త్రయ్యన్తరామానుజః  ।

శిష్యస్తస్య చ రఙ్గలక్ష్మణమునిర్యం  శ్రీనిధిం  సంశ్రితాః
సోఽయం సర్వగురుస్తుతోఽస్తు నియతం శ్రేయఃప్రదో   నః ప్రభుః  ॥ ౨౬౭॥

యదాయత్తం విశ్వం యదుపరి న కిఞ్చిత్ యత ఇదం
నిలీనం యత్రేదం  యదిదమితి చామ్నాయవిదితమ్ ।

భజే తన్నిర్దోషం  నిరవధికనిస్సఙ్ఖ్యవిభవం
ప్రబుద్ధైరారాధ్యం   ప్రపదనవశం  శ్రీశ్రియమిహ   ॥ ౨౬౮॥

మనో మే మా కిఞ్చన్మధుమథన మృద్గాతు  మదనో
మృడే వాఽన్యస్మిన్ వా మమ భవతు మా రక్షకమతిః ।

అశేషేశే శేషాచలనిలయిని శ్రీపరిబృఢే
ముకున్దే భావో మే భవతు మునిలోకైకసుగమః  ॥ ౨౬౯॥

మహత్యానన్దేఽస్మిన్మహితగుణసిన్ధౌ  స్ఫురతి తం

విహాయాయం లోకః కిమితి విషయే హన్త సజతి ।
క్షుధశ్చోదన్యాయాః ప్రశమనమిమం  ధ్యాయత జనాః

శరీరే జీర్ణేఽస్మిన్నహి  భవతి తాతో న జననీ ॥ ౨౭౦॥
త్వయి సతి ఖగరాజక్ష్మాధరాధీశ లక్ష్మీ-

పరీబృఢ సకలన్నః క్షేమమాతన్వతి ద్రాక్  ।
కిమితి కలయతీదం మానసం త్వద్విభిన్నం

భవసి చ పరమస్త్వం ప్రాపకస్సన్  ఫలఞ్చ ॥ ౨౭౧॥
నియన్త్రా వ్యాప్తం యన్నిఖిలమపి లోకేషు భవతా

తదేష స్వాచ్ఛన్ద్యం  విజహదిహ జీవో నియతధీః ।
ఉపేక్ష్యైతద్బాహ్యం నిపుణమథ సర్వాన్తరమిమం

భవన్తం భుఞ్జీత  శ్రితరమ  దురాశావిరహితః ॥ ౨౭౨॥
తత్తద్వర్ణాశ్రమసముచితం   కర్మ యస్సాత్వికస్సన్

యావజ్జీవం  త్వయి భగవతి శ్రీశ  భక్తో విదధ్యాత్ ।
అర్వాచీనైర్న  ఖలు స పుమాన్ లిప్యతే లబ్ధశేష -

ప్రఖ్యక్షోణీధరశిఖరసంవాస  కారుణ్యతస్తే ॥ ౨౭౩॥
పాదామ్భోజయుగే ప్రణమ్య  నిహితం జఙ్ఘాగతం  మానసం

జానుద్వన్ద్వముపేయివత్  పరిగతశ్రేష్ఠోరు   లబ్ధ్వా  కటిమ్ ।
వక్షః శ్రీమణిశోభి  సంశ్రితమథో  లోలం భుజేషు క్రమా -

ద్వక్త్రాబ్జం   సమవాప్య కృత్స్నమచిరాదాలమ్బతే శ్రీపతే  ॥ ౨౭౪॥
ఇత్థం  నిస్తులతీర్థసప్తశిఖరిప్రఖ్యాతశ   ‍ృఙ్గాటవీ -

కుఞ్జైకాన్తరమావిహారపరమానన్దం   పరం పూరుషమ్ ।
శ్రీవత్సాన్వయవీరరాఘవకవిః  కాలేషు యైర్భక్తిమాన్ 

అస్తౌషీదిహ తాని సఙ్కలితవాన్పద్యాని సోఽయం స్వయమ్ ॥ ౨౭౫॥
ఇతి తర్కార్ణవేన  పణ్డితరత్నేన  శిరోమణినా ఉత్తమూర్తి
వీరరాఘవాచార్యేణ విరచితం శ్రీపద్మావతీస్తోత్రసహితం 
శ్రీవేఙ్కటేశస్తోత్రం   సమ్పూర్ణమ్  ॥
॥ శుభమస్తు ॥
From a telugu book veNkaTeshakAvyakalApa

